
  

No Servus, Diener und Habe die Ehre! 
Etze kummt dos 

NNeejj  ssuu  wwooss  
vu Sömde, n 30. Juli 2022 

 
 

 

De „gemouglte“ Ejserne Huxt 
Iech bie 1931 os Giselheid „Heidi“ Lahmer ei Gablunz geburn und nouch dr 
Aussiedlung 1948 eis Lougr Riederloh gekumm. An grußn Soole vu dr 
Wörtschoftsbaracke hotte s ömmr wieder Vrostaltungn wie Foschingsbälle odr 
Nikolaus-Kranzl möt Tanz. Dorte ho ich ville Leute kenngelarnt und ou n Brosche 
Gunther, dar de 1930 geburn ös. Dar hout einklich Lehrer o dr Gablunzer 
Börgrschule wardn wolln, obr dou hout n dr Krieg ei de Soppe gespuckt. Dasdrholbn 
ös a dann ei Neugablunz Gortler gewurdn. Ejs vu dan gor schinn Mejstrstickn, die 
se zun siebzscher Urtsjubiläum an Hause vu dr Gablinzr Industrie ausgestallt hon, 
ös vu Broschn. 
On 24. Oktoubr 1953 hon mr Huxt gemacht. Odr ne minandr, nej, iech ho n Staffa 
Kurtl mei Ju-Wurt gegahn, und Gunther ös on gleichn Tage mit dr Pilz Helga vur n 
Altar getratn. Mit dar hout a 1955 n Suhn Gerold und 1962 s Techtrle Dietlind 
gekricht. Mei Mon Kurt und iech hottn kejne Kindr. Wie Kurt 1985 möt ock 
siebnunfuchzich Juhrn gestorbn ös, bie ich allejne gebliebn. Desto mieh ho ich mich 
ei de Orbeit os ebrschte Schneidrmejstern vu Kaufbeuern und stellvrtratnde 
Ubrmejstrn vu Sied-Schwabn gestorzt. Ich ho wetter o dr Berufsfachschule und o dr 
Volkshuchschule Nähkursche gegahn, zusomm 28 Juhre lang.  
1989 ös möt sechzsch Juhrn ou de Brosche Helga gestorbn. Mir zwej Hindrbliebnen 
sein sich ömmr wiedr begahnt, wal mr ne weit vunandr weg gewouhnt hon. O enn 
schinn Tage hout mich dr Gunther gefrout, eb ich ne amoul midn eis Thiatr odr ei de 
Oper nouch Minchn giehn wellte. Wal ich jo ou su a Thiatr-Fan bie, ho ich begeistrt 
zugesoht. S gob n „Barbier von Sevilla“. Seitdan hon mr sich dann eftrsch getroffn. 
Ich ho n ogeboutn, fr ihn und senn Suhn Möttschassn zu kochn. Wal ha dos bös 
douhie ömmr ei sennr korzn Pause hout machn missn, hout a s garne ogenumm. 
Zuorscht hout a sich dos Assn obgehullt, spätr ho ich n vurgeschloun, se selltn 
ejfoch glei bei mir assn. Und dann ös a ganz dougebliebn. Heute gieht Gunther 
einklich ock noch zun Bliemlgissn ei sei Haus. Dos hout a fr de Kindr behaln. Iech 
obr ho mit senn Kindrn ane liebe Familche mit Kindrn und Enkln gekricht. 
Seitdan sein ou schun wiedr iebr dreisch Juhre röm. Mir sein dankbar fr de schiene 
und gude Zeit, die mr hon minandr vrbringn kenn und hoffntlich ou noch a bössl 
länger vrbringn dorfn. Wemmr vu Ofang o wärn zommgekumm, dann hättn mr on 
24. Oktoubr 2018 n 65. Huxttag, de „Ejserne“ feiern kenn. 
Jednfolls sitt s su aus, wie wenn uns dos Schicksal fr anandr bestömmt hätte - mir 
sein s halt ock a bössl späte gewuhre wurn. 
Mejnt dr ne ou? 

 

Giselheid (Heidi) Staffa



  

 
Kurt und Heidi Staffa, geb. Lahmer, und Gunther und Helga Brosche, geb. Pilz, beide am 24.10.1953, 
 Fotos (2): privat 

 
Giselheid Staffa und Gunther Brosche 2018  Foto: Zasche 

